
Inatsisartut suleriaasianni § 37 imm. 1 naapertorlugu Naalakkersuisunut apeqquteqaat imaattoq 

matumuuna saqqummiuppara. 

Naalakkersuisunut apeqqutit: 

1. Naalakkersuisut umiartornerup iluani ilinniartitaanernik siuarsaanissamut aamma 

nukittorsaanissamut pilersaarutaat suuppat, tassani ilanngullugit umiartortut 

maannakkutut inissisimasut piginnaanngorsaaviginissaat qulakkeerniarlugu, soorlu 

tuluttut oqaatsitigut piginnaasat qaffassarneqarnissaat aqqutigalugit? 

2. Naalakkersuisut qanoq pilersaaruteqarpat umiarsuarnik aquttunik aamma umiarsuarni 

kilisaatinilumi inuttanik pikkorissunik amigaateqarnermut akiuussinnaanissamut, tassani 

ilanngullugit umiartortut maannakkutut inissisimasut piginnaasaannik 

pitsanngorsaanissamut pisariaqartitsineq? 

3. Ilinniartitaanernut soqutiginnittunut amerlanerusunut pilerinarsaaniarnermi 

aqqutissiuussisutut pilersaarutit suuppat, taamaattoqarpallu suuppat? 

a. Naalakkersuisut qanoq iliuuseqarfiginiarpat umiartortut maannakkutut 

inissisimasut piginnaasaannik qaffassaanissamut tapersiinissamik, taamaalillutik 

umiartornermi suliallit piumasaqaataannik naammassinnissinnaanerat 

qulakkeerniarlugu? 

4. Umiartornermi ingerlatseqatigiiffiit ilinniarfiillu Naalakkersuisunit suleqatigineqarnerat 

qanoq ippa, tamatumani qulakkeerniarlugu ilinniartitaanerit suliffeqarfiit 

pisariaqartitaannut naapertuuttumik ineriartortinneqarnissaannik 

qulakkeerinninnissamut, matumani ilanngullugu umiartortut maannakkutut inissisimasut 

piginnaasaasa pitsanngorsarnissaannut pisariaqartitsineq? 

5. Naalakkersuisut qanoq aningaasaliissuteqartarpat umiartornermi ilinniarfiit 

atortulersuutillu Kalaallit Nunaanni pisariaqartitsineq naapertorlugu amerlanerusunut 



 
 

pitsanngorsaaviginissaannut, matumani ilanngullugu umiartortut maannakkutut 

inissisimasut piginnaasaasa qaffassarnissaannut pisariaqartitsineq? 

6. Naalakkersuisut pilersaaruteqarpat aningaasaliissutinik imaluunniit kajumissaasiinernik 

ilinniartunut neqerooruteqarnissamut, taakkulu uniartornerup iluani 

ilinniarusulernissaanut iliuuseqarfigineqassappat, sunalu iliuuseqarfigineqassava? 

Aamma taamaattoqassappat umiartortut maannakkutut inissisimasut piginnaasaasa 

qaffassarnissaannut tapersiisoqassava?  

(Inatsisartunut ilaasortaq Kuno Fencker, Siumut) 

Tunngavilersuut: 

Umiartornerup iluani piginnaasatigut piumasaqaatit, soorlu tuluttut oqaatsitigut piginnaasaqarneq, 

qaffassarneqartuartut ilisimaneqarpoq. Tamanna pissuteqarpoq: 

 

Umiartornerup nunarsuaq tamakkerlugu ilusilersorneqarnera: Umiartornermik inuussutissarsiuteqarneq 

nunarsuaq tamakkerlugu atuuppoq, tuluttullu oqaatsit umiarsuarmi inuttat atugannaarivaat, umiarsualiviit 

aqutsisui allallu umiarsuit akornanni attaveqatigiinnermi tamani aamma oqaatsit taakku atorneqartarlutik. 

Taamaattumik tuluttut oqaatsitigut piginnaasat pitsaasut umiarsuarmi isumannaallisaanermut aamma 

attaveqatigiinnermut naammaginartumik piginissaat pingaaruteqarput. 

Maleruagassat aamma assigiiaarinerit: Nunarsuaq tamakkerlugu umiartornermut suliniaqatigiiffiit aamma 

oqartussat umiarsuarmi inuttat oqaatsitigut piginnaasaannut maleruagassanik piumasaqaatinillu 

aalajangersaapput, isumannaallisaanermut aamma attaveqaqatigiinnermut malittarisassat 

malinneqarnissaannik qulakkeerinninniarlutik. 

Teknologiip ineriartornera: Teknologip ineriartornera umiarsuarmi atortunik aamma attaveqatigiinnermi 

systeminik siuarsaasumik kinguneqarpoq, tamatumalu pisariaqartippaa umiarsuarmi inuttat taakkununnga 

atortunik passussinermik aamma attaveqatigiinnermi piginnaasat pisariaqartut pigissagaat. 

Umiartornermik suliffeqarfinni unammillernartuni suliffissaqartitsiniarnermi aamma suliffeqarfinni 

atorfinitsitsiniarnermi unammillernartumi sakkortuumik inissisimalluni, pingaaruteqarpoq umiartortut 



 
 
aamma umiarsuarmi inuttat oqaatsitigut, pingaartumik tuluttut, piginnaasaasa qaffassarneqarnissaat. 

Tamanna ilanngullugu ilinniartitaanerit, oqaatsitigut pikkorissarnerit aamma nammineerluni 

ilinniagaqarneq ilanngullugit pisinnaavoq, taamaalilluni umiartornermi sulialinnut piumasaqaatit 

assigiiaarneqarsimasut naammassisinnaaqqullugit. Ilinniagaqarnerup aamma oqaatsitigut piginnaasat 

qaffassarneqarnissaannik pitsanngorsaaneq umiarsuarmi inuttap suliffissarsinissamut periarfissaanut 

inuttullu ineriartorneranut iluaqutaasinnaavoq. 

Piffissap akuersaarnarsinnaasup iluani akissutit eqqarsaatigilluarneqarsimasut tigussallugit qilanaarpunga, 

aamma kissaatigaara, apeqqutigineqartut ullut suliffiusut qulit iluanni akineqaqqullugit. 

 

 


